
頌曰：至聖伭篇，誨垂法壇。喻譬三教，集諸聖言。以儒以釋，明我之伭。以忠以孝，開闡愚頑。大德參天，仁慈普宣。救眾厄難，惠眾真詮。大聖大慈，大悲大願。普度群生，化立經緣。降我金陵，靈光燦然。有病即痊，有災即捐。勝如父母，宏顯目蓮。吾等夙因，得聞太伭。感以夢授，錫以判軒。微音之要，妙不可言。信之者得，悟之者仙。敬述鄙句，上贊師前。他年行滿，願侍慈顏。爾時道一居士，同法眾等，稽首壇座贊稱不已，感謝洪慈，焚香共禮。但見瑞雲如蓋，下馭壇前，異香遍空，氤氳大地。祖已回鸞，遍村眾生，各家頂禮，人人回善，箇箇參修。異香到處，諸病不生，家家獲吉，戶戶呈祥，聖力昭彰，歡不能盡，悉皆信受，作禮而退。〈已上二品著於金陵，後因廣陵童啟伭取而合刊流通於世，故今所傳皆八品而分上下卷焉〉


吕祖全書卷之十

信寶達道品第五〈他本『信寶』上有『善行』二字者非〉

爾時仙師諭毘陵大眾曰：「吾為五陵，龍沙顯跡，夙善應徵，雖升降輪迴不全，而仙真妙道合闡。故南郡太倉曇〈音潭〉陽〈女仙本傳係曇鸞化身〉，成道以證仙鄉；象山縣女善蓮，修因而證佛果。皆因守信者得，無心者證。吾承上帝，勅下塵寰，只為眾生，背理違德，忍作殘酷，曲以枉直，佞以雜仁，上逆君親，下傲鄉閭，沽虛釣譽，設險坑生。以致聖君，降以眚災，水火瘟刑，仍不悛〈音全〉改，罪障雲仍。吾曾說經，維揚、金陵，在壇眾生，信之者百一，謗之者無窮，不能安神立命，抑且弄巧忘真，姦諛之術，貫盈乾坤，矜誇己能，誑祖欺神，不去冥心，反恣業身，弗能克讓！誣繪真空，螳螂逞臂，蛙鼓弄聲，自阻至道，非無見聞，流浪黑海，

